
C
oincidindo co Viñetas den-
de o Atlántico, chegaba ás 
librerías o primeiro volume 
d'A conta atrás, agardada 

novela gráfica do selo Factoría K, edi-
tores do fecundio binomio entre Car-
los Portela ás letras e Sergi San Julián 
aos lápis. A obra ten como tema cen-
tral a catástrofe do petroleiro Prestige 
con todo o acontecer político e social 
que a rodeou e iso é o primeiro fei-
to que sorprende deste traballo. No 
seu momento, o barco foi forzado 
obxecto de inspiración para moitos 
creadores galegos, que vían na súa 
arte a mellor maneira de expresar a 

rabia que por aqueles días lles fura-
ba o peito. Pero é só agora, despois 
de varios anos, que comezan a apa-
recer obras concretas, exentas da ur-
xencia daquelas primeiras, nacidas 
da experiencia daquel acontecemen-
to. Hai na novela, na poesía e mes-

mo no audiovisual exemplos varios 
que non vén ao caso citar aquí, pero 
é a proposta de Portela e San Julián 
unha das máis novas por escoller a 
historieta como modo de expresión 
e, sobre todo, polo modo narrativo a 
través do cal se presentan uns acon-
tecementos xa por todos coñecidos. 
Portela decántase por unha narración 
en flashback que arranca un ano des-
pois do naufraxio e que nos vai le-
vando cara a el. O fío condutor desta 
trama iníciase na campaña de publi-
cidade que o goberno prepara para 
lavar a cara ás praias afectadas polo 
vertido, e a través dela imos coñe-

cendo personaxes de orixe e posición 
diversa. Como se pode ler na entre-
vista aos autores que acompaña este 
volume –realizada por Álvaro Pons–, 
a escolla deste método narrativo pre-
tende servir como ferramenta para a 
análise das causas do acontecido. En 
certa maneira, esa pretensión consé-
guese por ese medio, mais tamén ao 
mostrar un elenco de personaxes re-
presentantes das múltiples caras que 
a sociedade galega amosou. E digo 
"galega" porque o escenario é un tra-
sunto do noso país, aínda que os au-
tores deciden darlle validez universal 
creando a vila de Caldelas, ese lugar 

ficticio que pode ser calquera terra de 
costa á que vaian bater petroleiros en 
condicións semellantes.

Este primeiro volume ábrese coa 
presentación de dous personaxes cla-
ves, e que nos dan xa de entrada unha 
idea da análise total que o libro pro-
pón, pois trátase do candidato a vi-
cepresidente e a xornalista televisiva 
coa que se deita. Esta escolla, nada 
inocente, pon de relevo a importan-
cia dos axentes políticos e mediáticos, 
que camiñan distanciados do pobo de 
a pé, representado nos habitantes da 
vila afectada, entre os que a historia 
do mariñeiro Emilio ten un peso espe-
cial. Sen emitir xuízo algún, e deixan-
do que sexa o lector o que se defina, 
Portela apunta trazos importantes a 
reflexionar: a xestión das axudas eco-
nómicas, a situación de desemprego, 
o desencanto político, o compromiso 
social... O elenco aínda se verá com-
pletado con ricos personaxes secun-
darios e máis adiante, atoparemos ta-
mén a figura do voluntario. Con este 
panorama, é realmente difícil non ver-
se reflectido nalgún dos personaxes 
do cómic, malia que haberá que agar-
dar ao segundo volume para saber 
como se completa esa fotografía so-
cial que pretende A conta atrás.

Para finalizar hai que agradecer-
lle a San Julián o seu debuxo de tra-
zo limpo, a maneira elegante en que 
encadea as imaxes de peche e aper-
tura dos capítulos e o expresivo uso 
da cor que oscila entre os azuis e os 
grises dun día invernal continuo. Am-
bos autores son unha parella perfec-
ta que conseguen que lendo o cómic 
nos preguntemos se as cousas serían 
diferentes na realidade se tamén oco-
rresen así, do fin ao principio. Cam-
biaría o conto con todo o que agora 
sabemos? //María Lado

P
ódese dicir que María y yo é 
xa a obra máis recoñecida 
de Miguel Gallardo, ilustra-
dor de asentada carreira que 

se deu a coñecer nos anos 80 por ser 
un dos creadores da icona do cómic 
underground Makoki, á que deu vida 
ata mediados desa década. Unha vez 
abandonada a historieta de humor, 
Gallardo dedicouse principalmente 
á ilustración, onde destaca especial-
mente como colaborador asiduo de 
La Vanguardia e de varias editoriais 
españolas. Durante estes anos vol-
veu de forma puntual ao mundo da 
banda deseñada, dando un xiro radi-
cal á súa traxectoria coa publicación 
do volume Un largo silencio (Glénat, 
1998), onde recolle as memorias de 
seu pai durante a Guerra Civil.

María y yo percorre, en certa ma-
neira, un camiño semellante ao aber-
to nesa obra. Trátase dun cómic de 
corte intimista e persoal, onde o au-
tor se mostra ante o lector de manei-
ra próxima, compartindo con el as vi-
vencias que o unen á súa filla María.

María é unha nena de doce anos, 
sorriso contaxioso e sentido do hu-
mor especial que ten autismo, como 
de xeito simple e natural explica 
Gallardo na páxina inicial do libro. 
Esta sinxeleza é unha constante en 
todo o volume, tanto a nivel narra-
tivo como no debuxo, que destaca 
polo emprego dun expresivo bito-
no en negro e vermello. E é tamén 
unha das súas grandezas. Dela ema-
na un conmovedor relato centrado 
nos pequenos acontecementos co-
tiás que pai e filla viven durante un-
has vacacións no sur de Gran Cana-
ria. A intención do libro non é outra 
que aproveitar esa viaxe compartida 
para intentar mostrar ao lector un 

anaquiño do mundo de María; axu-
darlle a entender a María e o autis-
mo da mesma maneira que os de-
buxos de Miguel a axudan a ela a or-
denar o mundo. De maneira directa, 
sen artificios nin sentimentalismos, 
Gallardo consegue introducirnos, a 
través duns poucos días de hotel e 
praia, na vida de María, nas súas re-
lacións familiares, nos seus amigos, 
na cea de fin de ano... E tamén na 
vivencia da síndrome: a dificultade 
de facer calquera cousa por peque-
na que sexa, as olladas de incom-
prensión e estrañeza dos demais, 
as caras de asombro, de temor, de 
complicidade... Pero tamén, e esta é 
unha grande virtude do traballo de 
Gallardo, consegue derrubar barrei-
ras e preconceptos que a socieda-
de levantou arredor do autismo. Así 
coñecemos unha María que rompe 
moitos dos mitos que temos sobre 
os autistas; ela non é fría nin dis-
tante, senón feliz e cariñosa. María 
comunícase repetindo os nomes da-
queles aos que coñece, vendo unha 
e outra vez os debuxos de familiares 
e amigos que Miguel fixo para ela, 
empregando imaxes para ordenar o 
seu día a día. E todo isto chega ta-
mén ao lector a través destas páxi-
nas que nos deixan unha mensaxe 
clara: María é sinxelamente única. E 
ademais é quen de ensinarnos que 
nós tamén o somos.  // María Lado

